
Annotatsiya. Maqolada rivojlangan mamlakatlarda sug‘urta institutlari tomonidan xizmat ko‘rsatish tajribasi o‘rganildi va 
tahlil qilindi. Shuningdek, tadqiqot natijalari AQSh, Buyuk Britaniya, Polsha, Shveytsariya va Yaponiyadagi ilg‘or sug‘urta 
institutlari moliyaviy barqarorlikni ta’minlash, sug‘urtalanuvchilar huquqlarini himoya qilish, risklarni boshqarish hamda 
sug‘urta xizmatlarini samarali yetkazish bo‘yicha ilg‘or amaliyotlarni qo‘llashini ko‘rsatdi.

Kalit so‘zlar: sug‘urta, sug‘urta bozori, risklarni boshqarish, ixtiyoriy sug‘urta, majburiy sug‘urta, raqamli texnologiyalar.
Abstract. The article examines and analyzes the experience of insurance institutions in providing services in developed 
countries. The research findings demonstrate that leading insurance institutions in the United States, the United Kingdom, 
Poland, Switzerland, and Japan apply advanced practices to ensure financial stability, protect policyholders’ rights, 
manage risks, and deliver insurance services efficiently.

Keywords: insurance, insurance market, risk management, voluntary insurance, compulsory insurance, digital 
technologies.
Аннотация. В статье изучен и проанализирован опыт оказания услуг страховыми институтами в развитых странах. 
Результаты исследования показывают, что передовые страховые институты США, Великобритании, Польши, 
Швейцарии и Японии применяют эффективные практики по обеспечению финансовой устойчивости, защите прав 
страхователей, управлению рисками и результативному предоставлению страховых услуг.

Ключевые слова: страхование, страховой рынок, управление рисками, добровольное страхование, обязательное 
страхование, цифровые технологии.

K I R I S H
Jahon iqtisodiyotining hozirgi rivojlanish bosqichi, xalqaro iqtisodiy munosabatlarning chuqurlashuvi 

hamda milliy iqtisodiyotlarning bozor tamoyillariga asoslangan transformatsiyasi sug‘urta bozorini rivojlantirish 
masalasining dolzarbligini oshirmoqda. Ayniqsa, sug‘urta institutlari tomonidan xizmatlarni samarali ko‘rsatish 
tizimini shakllantirish va takomillashtirish jarayonida rivojlangan mamlakatlar tajribasini o‘rganish muhim 
ahamiyat kasb etadi. Sug‘urta bozori moliyaviy tizimning muhim tarkibiy qismi sifatida iqtisodiy barqarorlikni 
ta’minlashda, tadbirkorlik subyektlari hamda aholining moliyaviy xavflarini kamaytirishda muhim rol o‘ynaydi.

Bozor iqtisodiyotiga o‘tish jarayonida bo‘lgan davlatlar uchun sug‘urta bozorini shakllantirish va rivojlantirish 
masalasi alohida ahamiyatga ega bo‘lib, bu jarayonda xalqaro sug‘urta bozorida shakllangan rivojlangan 
mexanizmlarni tahlil qilish zarurati yuzaga keladi. Rivojlangan mamlakatlarda sug‘urta institutlari faoliyatining 
samaradorligi, xizmatlar turlari va sifati, risklarni boshqarish mexanizmlarining takomillashganligi hamda 
institutsional infratuzilmaning rivojlanganligi ushbu sohada boy va ilg‘or tajriba mavjudligini ko‘rsatadi. Shu 
munosabat bilan, rivojlangan mamlakatlarda sug‘urta institutlari tomonidan xizmatlar ko‘rsatish tajribasini chuqur 
o‘rganish va uni milliy sharoitga moslashtirish sug‘urta bozorining barqaror rivojlanishini ta’minlash, iqtisodiy 
islohotlarni samarali amalga oshirish hamda milliy iqtisodiyotning jahon xo‘jalik tizimiga integratsiyalashuvini 
jadallashtirishda muhim ilmiy-amaliy ahamiyatga ega hisoblanadi.

M A V Z U G A  O I D  A D A B I Y O T L A R  S H A R H I
E. Outreville fikriga ko‘ra, rivojlangan mamlakatlarda sug‘urta institutlari moliyaviy tizimning muhim 

bo‘g‘ini hisoblanib, iqtisodiy risklarni kamaytirish va moliyaviy barqarorlikni ta’minlash orqali iqtisodiy o‘sishga 
xizmat qiladi [3]. Sug‘urta xizmatlarining keng qamrovi investitsion muhitning yaxshilanishiga ham ijobiy ta’sir 
ko‘rsatadi.

D. Bland ta’kidlashicha, sug‘urta institutlari tomonidan ko‘rsatiladigan xizmatlar uzoq muddatli 
majburiyatlarga asoslanadi va ishonch omiliga tayanadi [4]. Shu sababli rivojlangan mamlakatlarda sug‘urta 
bozori qat’iy huquqiy me’yorlar hamda davlat nazorati orqali tartibga solinadi. Bu holat sug‘urtalanuvchilar 
manfaatlarini ishonchli himoya qilishga xizmat qiladi.

H. Lee va Z. Yong fikriga ko‘ra, sug‘urta xizmatlarining rivojlanishi iqtisodiy o‘sish jarayonlari bilan 
chambarchas bog‘liqdir. Rivojlangan mamlakatlarda sug‘urta institutlari real sektorni moliyaviy jihatdan 
qo‘llab-quvvatlab, tadbirkorlik faoliyati bilan bog‘liq xavflarni kamaytiradi [5]. Natijada iqtisodiyotning barqaror 
rivojlanishi ta’minlanadi.

M. Häusler qayd etishicha, sug‘urta institutlari moliyaviy tizimda risklarni qayta taqsimlash mexanizmlari 
orqali barqarorlikni ta’minlaydi [6]. Rivojlangan mamlakatlarda sug‘urta bozori bank va kapital bozorlari bilan 
uzviy bog‘liq holda faoliyat yuritadi. Mazkur holat moliyaviy inqirozlar ta’sirini yumshatishga xizmat qiladi.

Swiss Re Institute mutaxassislarining fikriga ko‘ra, rivojlangan mamlakatlarda sug‘urta xizmatlarini 
ko‘rsatishda innovatsion mahsulotlar alohida ahamiyat kasb etadi [7]. Raqamli texnologiyalar hamda Big Data 
vositalari sug‘urta risklarini yanada aniqroq baholash imkonini yaratadi. Bu esa sug‘urta xizmatlari sifatining 
oshishiga olib keladi.

A. Denkowska ta’kidlashicha, Yevropa Ittifoqi mamlakatlarida sug‘urta institutlari faoliyati yagona me’yoriy-
huquqiy talablar asosida tashkil etiladi [8]. Ushbu yondashuv sug‘urta xizmatlarining sifati va shaffofligini 
ta’minlashga xizmat qiladi. Natijada bozor ishtirokchilari o‘rtasida sog‘lom raqobat muhiti shakllanadi.

S. Wanat fikriga ko‘ra, rivojlangan mamlakatlarda sug‘urta xizmatlari nafaqat moliyaviy himoya vositasi, 
balki ijtimoiy barqarorlikni ta’minlovchi muhim mexanizm sifatida namoyon bo‘ladi [9]. Sug‘urta institutlari 
aholining ijtimoiy xavfsizligini mustahkamlashda muhim rol o‘ynaydi. Bu holat, ayniqsa, sog‘liqni saqlash va 
pensiya sug‘urtasi sohalarida yaqqol namoyon bo‘ladi.

Z. Quan qayd etishicha, InsurTech texnologiyalarining joriy etilishi rivojlangan mamlakatlarda sug‘urta 
xizmatlari modelining sezilarli darajada takomillashuviga olib kelmoqda [10]. Raqamli platformalar orqali sug‘urta 
xizmatlarini tezkor va qulay shaklda ko‘rsatish imkoniyatlari kengaymoqda. Bu esa mijozlar qoniqishining 
oshishiga xizmat qiladi.

M. Stigler fikriga ko‘ra, indeks va parametrik sug‘urta turlarining rivojlanishi sug‘urta xizmatlari samaradorligini 
sezilarli darajada oshirgan [11]. Ayniqsa, AQSh va Yevropa mamlakatlarida ushbu mexanizmlar risklarni tezkor 
qoplash imkonini beradi. Natijada sug‘urtalanuvchilarning moliyaviy barqarorligi mustahkamlanadi.

H. Omrani va hammualliflar ta’kidlashicha, rivojlangan mamlakatlarda sug‘urta institutlari boshqa moliyaviy 
sektorlar bilan integratsiyalashgan holda faoliyat yuritadi [12]. Mazkur integratsiya sug‘urta xizmatlari ko‘lamini 
kengaytirish hamda risklarni samarali boshqarish imkonini beradi. Natijada sug‘urta bozori umumiy moliyaviy 
tizim barqarorligiga xizmat qiladi.

B. Bahodirov fikriga ko‘ra, rivojlangan mamlakatlar tajribasi sug‘urta institutlari faoliyatini takomillashtirishda 
muhim metodologik asos bo‘lib xizmat qiladi [13]. Xususan, sug‘urta bozorini tartibga solishda institutsional 
mustaqillik va moliyaviy barqarorlik masalalariga alohida e’tibor qaratiladi. Ushbu yondashuv milliy sug‘urta 
bozorini rivojlantirishda muhim ahamiyatga ega.

M. Ismatullayeva qayd etishicha, xorijiy tajribada sug‘urta xizmatlarini diversifikatsiya qilish ustuvor 
yo‘nalishlardan biri hisoblanadi [14]. Ayniqsa, raqamli, ekologik va ixtisoslashgan sug‘urta turlarining rivojlanishi 
sug‘urta bozorida raqobat muhitini kuchaytiradi. Mazkur tajribani milliy sug‘urta bozorida qo‘llash muhim ilmiy-
amaliy ahamiyat kasb etadi.

U. Darxanova fikriga ko‘ra, rivojlangan mamlakatlarda sug‘urta institutlari tomonidan xizmatlarni samarali 
ko‘rsatish iqtisodiy islohotlarni qo‘llab-quvvatlashda muhim omil hisoblanadi [15]. Sug‘urta bozori aholining 
ijtimoiy himoyasini kuchaytirish hamda moliyaviy xavfsizlikni ta’minlashda muhim rol o‘ynaydi. Shu bois ushbu 
tajribani milliy sharoitga moslashtirish zarur hisoblanadi.

T A D Q I Q O T  M E T O D O L O G I YA S I
Ushbu maqolani tayyorlash jarayonida deduktiv va induktiv metodlar, shuningdek, mantiqiy hamda qiyosiy 

tahlil, tarixiy yondashuv, statistik usullar va sistemali tahlil metodlaridan keng foydalanildi.

T A H L I L  V A  N A T I J A L A R 
Sug‘urta sohasi jahon miqyosida iqtisodiyotning eng yuqori darajada integratsiyalashgan tarmoqlaridan 

biri hisoblanadi. Xalqaro bozor munosabatlarining rivojlanishi hamda milliy sug‘urta bozorlarining global 
sug‘urta bozorlariga bosqichma-bosqich integratsiyalashuvi jahon miqyosida risklarni neytrallashtirishni 
ta’minlovchi tabiiy jarayon sifatida namoyon bo‘ladi. Bozor iqtisodiyotining rivojlanishi jarayonida mulkni 
yo‘qotish, daromadlardan mahrum bo‘lish yoki boshqa mulkiy manfaatlarga zarar yetkazilishi bilan bog‘liq 
risklar ko‘lamining kengayishi sug‘urta xizmatlariga bo‘lgan talabning oshishiga olib keladi.

Rivojlangan mamlakatlar sug‘urta bozorlarida ekstensiv o‘sish bosqichi asosan yakunlangan bo‘lib, 
ushbu bozorlarda sug‘urta xizmatlariga bo‘lgan talabning taklifdan ustunligi hisobiga rivojlanish imkoniyatlari 
cheklangan. Aksincha, o‘tish iqtisodiyotiga ega hamda rivojlanayotgan mamlakatlar sug‘urta bozorlarida 
sug‘urta tizimi hanuz shakllanish va rivojlanish bosqichida bo‘lib, sug‘urtaning asosiy funksiyalarining to‘liq 
amalga oshirilmasligi zamonaviy moliyaviy vositalar, raqamli texnologiyalar, risklarni boshqarish mexanizmlari 
hamda institutsional infratuzilmaning yetarli darajada rivojlanmaganligi bilan izohlanadi.

Shu bilan birga, o‘tish iqtisodiyotiga ega va rivojlanayotgan mamlakatlar uchun sug‘urta mukofotlari 
tushumlarining sug‘urta to‘lovlari o‘sish sur’atlaridan yuqori bo‘lishi umumiy va obyektiv tendensiya sifatida 
kuzatiladi. Xorijiy mamlakatlarda sug‘urtaga oid asosiy yondashuvlar uning ishlab chiqarish sohalari hamda 
moliya-kredit tizimidagi muhim o‘rnini e’tirof etishga asoslanadi. Shu munosabat bilan, xorijiy mamlakatlar 
sug‘urta bozorlarini tashkil etish tajribasi va ularning o‘ziga xos jihatlarini ayrim davlatlar misolida tahlil qilish 
maqsadga muvofiqdir.

Polsha sug‘urta bozorining tuzilmasi milliy sug‘urta bozoridan kompaniyalar soni, hayotni sug‘urtalash va 
umumiy sug‘urta bilan shug‘ullanuvchi kompaniyalar nisbatlari, o‘zaro sug‘urtalash jamiyatlarining mavjudligi, 
bozorning monopoliyalashuv darajasi, sug‘urtalovchilar ustav fondlarida xorijiy kapital ulushi hamda xorijiy 
kapital ishtirokidagi kompaniyalar bilan bir qatorda xorijiy sug‘urta kompaniyalarining bosh filiallari mavjudligi 
bilan farqlanadi. Polsha sug‘urta bozori infratuzilmasida faoliyat yurituvchi muhim institutlar qatoriga, avvalo, 
Sug‘urtalanuvchilar vakili (Spiker), Sug‘urta kafolat fondi hamda Sug‘urta ta’limi fondini kiritish mumkin. 
Quyidagi 1-jadvalda Polsha sug‘urta bozori infratuzilmasining asosiy institutlari va ularning xususiyatlariga oid 
ma’lumotlar keltirilgan.

1-jadval. Polsha sug‘urta bozori infratuzilmasining asosiy institutlari va ularning xususiyatlari
Institut nomi Asosiy vazifalari Xususiyatlari

Sug‘urtalanuvchilar vakili 
(Spiker)

Sug‘urtalanuvchilar va nodavlat pensiya 
fondlari ishtirokchilarining sug‘urta 
kompaniyalari faoliyatiga oid murojaat va 
shikoyatlarini ko‘rib chiqish; sug‘urta sohasiga 
oid normativ-huquqiy hujjatlar loyihalarini 
ekspertizadan o‘tkazish

Davlat tomonidan qonunchilik asosida 
tashkil etilgan mustaqil institut bo‘lib, 
sug‘urta bozorida iste’molchilar 
huquqlarini himoya qilishni ta’minlaydi

Sug‘urta kafolat fondi

Majburiy sug‘urta turlari bo‘yicha zararlarni 
qoplash; sug‘urta kompaniyalari bankrot 
bo‘lgan taqdirda sug‘urta to‘lovlarini amalga 
oshirish; vaqtinchalik moliyaviy qiyinchiliklarga 
duch kelgan sug‘urtalovchilarga 
qaytariladigan moliyaviy yordam ko‘rsatish

Sug‘urta bozorining moliyaviy 
barqarorligini ta’minlovchi majburiy 
institut bo‘lib, barcha majburiy sug‘urta 
bilan shug‘ullanuvchi kompaniyalar 
uning ishtirokchilari hisoblanadi

Sug‘urta ta’limi fondi

Aholining sug‘urta sohasidagi bilimlarini 
oshirish; sug‘urta madaniyatini rivojlantirish; 
ilmiy-tadqiqot va ta’lim loyihalarini qo‘llab-
quvvatlash

Ixtiyoriy asosda faoliyat yurituvchi 
institut bo‘lib, sug‘urta bozorining uzoq 
muddatli rivojlanishiga xizmat qiluvchi 
ta’limiy va ilmiy yo‘nalishga ega

Sug‘urtalanuvchilar vakili sug‘urta xizmatlaridan foydalanuvchilarning huquqlarini himoya qilishga 
yo‘naltirilgan institut bo‘lib, sug‘urta kompaniyalari va nodavlat pensiya fondlari faoliyati yuzasidan kelib 
tushadigan murojaat va shikoyatlarni ko‘rib chiqadi, shuningdek, sug‘urta bozoriga taalluqli normativ-huquqiy 
hujjatlar loyihalarini ekspertizadan o‘tkazadi. Mazkur institut sug‘urta bozorida manfaatlar muvozanatini 
ta’minlash hamda iste’molchilar ishonchini mustahkamlashda muhim ahamiyat kasb etadi.

Sug‘urta kafolat fondi sug‘urta bozorining moliyaviy barqarorligini ta’minlovchi asosiy mexanizmlardan biri 
hisoblanadi. Ushbu fond majburiy sug‘urta turlari bo‘yicha zararlarni qoplash, sug‘urta kompaniyalari bankrot 
bo‘lgan taqdirda sug‘urtalanuvchilar oldidagi majburiyatlarning bajarilishini kafolatlash hamda zarur hollarda 
sug‘urtalovchilarga vaqtinchalik moliyaviy yordam ko‘rsatish vazifalarini amalga oshiradi. Shu bilan birga, 
Sug‘urta ta’limi fondi aholining sug‘urta sohasidagi bilim va madaniyatini oshirishga xizmat qilib, ilmiy-tadqiqot 

ishlari va ta’lim loyihalarini qo‘llab-quvvatlash orqali sug‘urta bozorining uzoq muddatli barqaror rivojlanishiga 
ko‘maklashadi.

Mazkur institutlarning dastlabki ikkitasi sug‘urta qonunchiligiga muvofiq majburiy institutlar hisoblanadi. 
Sug‘urtalanuvchilar vakili “Sug‘urta nazorati va Sug‘urtalanuvchilar vakili to‘g‘risida”gi qonun asosida faoliyat 
yuritadi [1]. Uning asosiy vazifalari sug‘urtalanuvchilar va nodavlat pensiya fondlari ishtirokchilarining sug‘urta 
kompaniyalari faoliyatiga oid murojaat va shikoyatlarini ko‘rib chiqish, shuningdek, sug‘urta bozoriga taalluqli 
normativ-huquqiy hujjatlar loyihalarini ekspertizadan o‘tkazishdan iboratdir. Sug‘urtalanuvchilar vakili faoliyati 
sug‘urta kompaniyalari tomonidan yillik yig‘ilgan yalpi sug‘urta mukofotlari asosida hisoblangan badallar 
hisobidan moliyalashtiriladi. Mazkur badal 2023-yildan boshlab sug‘urta kompaniyalari uchun yig‘ilgan yalpi 
sug‘urta mukofotlarining 0,02875 foizi, chet el sug‘urta kompaniyalari uchun esa 0,03125 foizi miqdorida 
belgilangan bo‘lib, bu ombudsman instituti faoliyatining barqaror moliyaviy ta’minlanishiga xizmat qiladi.

Sug‘urtalanuvchilar vakilining ta’limiy faoliyati asosan Sug‘urta ta’limi fondi orqali amalga oshiriladi. Ushbu 
fond aholining sug‘urta sohasidagi bilimlarini oshirish va sug‘urta madaniyatini rivojlantirish maqsadida tashkil 
etilgan ixtiyoriy tuzilma hisoblanadi. Fond 1998-yildan buyon faoliyat yuritib kelmoqda hamda bir qator doimiy 
loyihalarni amalga oshiradi. Jumladan, sug‘urta mavzusidagi dissertatsiyalar, magistrlik va bakalavrlik bitiruv 
ishlarining yillik tanlovini tashkil etish hamda g‘olib ishlarni “Sug‘urta gazetasi” sahifalarida chop etish shular 
jumlasidandir.

Mamlakatimiz sug‘urta bozori infratuzilmasida Sug‘urtalanuvchilar vakili va Sug‘urta ta’limi fondiga 
o‘xshash institutlar hozircha keng rivojlanmagan. Shu nuqtayi nazardan, O‘zbekiston sug‘urta bozori uchun 
bunday institutlarni joriy etish va rivojlantirish istiqbolli yo‘nalishlardan biri hisoblanadi.

Polsha sug‘urta bozorining yana bir muhim infratuzilmaviy elementi Sug‘urta kafolat fondi hisoblanadi. 
Ushbu fond faoliyati “Majburiy sug‘urta, Sug‘urta kafolat fondi va Polsha transport sug‘urtachilari byurosi 
to‘g‘risida”gi qonun bilan tartibga solinadi [2]. Fond ikki asosiy va bir qator qo‘shimcha vazifalarni bajaradi. 
Asosiy vazifalardan biri Polsha hududida yuz bergan majburiy fuqarolik javobgarligi va fermerlar javobgarligi 
sug‘urtalari bo‘yicha zararlarni qoplashdir. Ikkinchi asosiy vazifa sug‘urta kompaniyalari bankrot bo‘lgan 
taqdirda sug‘urta to‘lovlarini amalga oshirishdan iboratdir.

Qo‘shimcha vazifalar qatoriga majburiy sug‘urta shartnomalari portfelini qabul qilgan va vaqtinchalik 
moliyaviy resurslar yetishmayotgan sug‘urta kompaniyalariga qaytariladigan moliyaviy yordam ko‘rsatish, 
shuningdek, transport vositalari egalarining majburiy fuqarolik javobgarligi sug‘urtasi shartnomalari reyestrini 
yuritish kiradi. Fond ishtirokchilari sifatida transport vositalari egalari va fermerlar javobgarligini majburiy 
sug‘urtalash bilan shug‘ullanuvchi barcha sug‘urta kompaniyalari avtomatik tarzda qabul qilinadi. Hayotni 
sug‘urtalash bilan shug‘ullanuvchi kompaniyalar esa faqat bankrotlik e’lon qilingan taqdirda va belgilangan 
badalni to‘lagan holda fond ishtirokchisiga aylanadi.

AQSh sug‘urta kompaniyalari ko‘p funksiyali moliyaviy-kredit institutlari va holdinglar sifatida faoliyat 
yuritadi. Ular sho‘ba korxonalari orqali nafaqat sug‘urta xizmatlarini ko‘rsatadi, balki kreditlar ajratish, chek 
orqali hisob-kitoblarni amalga oshirish, ko‘chmas mulk va qimmatli qog‘ozlar bilan bog‘liq operatsiyalarda 
ishtirok etish, shuningdek, mijozlar topshirig‘iga ko‘ra mulk va kapitalni boshqarish kabi investitsion faoliyat 
turlarini ham amalga oshiradi. Bunday diversifikatsiya sug‘urta kompaniyalarining ayrim sug‘urta turlarida 
yuzaga kelishi mumkin bo‘lgan noqulay holatlar sharoitida moliyaviy barqarorligini mustahkamlashga xizmat 
qiladi.

2026-yil holatiga ko‘ra, AQSh sug‘urta bozorida 4 700 dan ortiq sug‘urta kompaniyalari mavjud bo‘lib, 
ulardan 2 684 tasi mulkiy va javobgarlik sug‘urtasi, 717 tasi esa hayot sug‘urtasi sohasida faoliyat ko‘rsatadi. 
Tashkiliy-huquqiy shakliga ko‘ra, ular asosan aksiyadorlik jamiyatlari va o‘zaro sug‘urta jamiyatlari hisoblanadi 
[16].

AQSh fuqarolari orasida hayotni sug‘urtalash sohasida eng yuqori talabga ega bo‘lgan sug‘urta turlari vafot 
etish holati bo‘yicha sug‘urta hamda jamg‘arib boriladigan sug‘urta hisoblanib, ular hayotni sug‘urtalashdan 
olinadigan umumiy daromadlarning qariyb to‘rtdan uch qismini tashkil etadi. Jamg‘arib boriladigan sug‘urta 
sug‘urtalangan shaxs shartnomada belgilangan yoshga yetganda sug‘urta summasini to‘lashni nazarda tutadi. 
Ushbu sug‘urta turi mahalliy amaliyotdagi tirik qolish sug‘urtasiga o‘xshash bo‘lib, ko‘pincha vafot etish holati 
bo‘yicha sug‘urta bilan birgalikda amalga oshiriladi.

AQShda sug‘urta faoliyatini tartibga soluvchi yagona federal qonun mavjud emas hamda sug‘urta faoliyati 
ustidan nazoratni amalga oshiruvchi yagona federal organ shakllantirilmagan. Ushbu bozorning o‘ziga xos 
xususiyati shundan iboratki, har bir shtat o‘zining mustaqil sug‘urta qonunchiligiga ega. Shu bilan birga, 
sug‘urta tashkilotlari sug‘urta siyosatini ishlab chiqish, sug‘urta badallari miqdorini belgilash, ularni undirish 
hamda sug‘urta tovonlarini to‘lash amaliyotini mustaqil ravishda shakllantirish vakolatiga ega.

Shveytsariyada sug‘urta kompaniyalari mijozlari qatoriga deyarli barcha moliyaviy-kredit muassasalari, 
sanoat, savdo, transport hamda qishloq xo‘jaligi korxonalari kiradi. Ushbu mamlakatda sug‘urta 

kompaniyalarining muvaffaqiyatli faoliyat yuritishida kapital bozorlarida faol investitsiya siyosatini olib borish 
muhim omillardan biri hisoblanadi.

Buyuk Britaniyada sug‘urta bozorini tartibga solish maxsus sug‘urta nazorati organi tomonidan amalga 
oshiriladi. Ushbu organ Savdo va sanoat departamenti tarkibida faoliyat yuritib, sug‘urta kompaniyalari 
faoliyatini tashkil etish hamda zarur hollarda unga aralashish bo‘yicha keng vakolatlarga ega. Sug‘urta 
qoidalarining buzilishi aniqlangan taqdirda, sug‘urta kompaniyalariga nisbatan huquqiy choralar, jumladan, 
ularning faoliyatini vaqtincha to‘xtatish yoki tugatish choralari qo‘llanilishi mumkin.

Yaponiyada sug‘urta faoliyati xususiy sug‘urta kompaniyalari, davlat tashkilotlari hamda kooperativlar 
tomonidan amalga oshiriladi. Xususiy va davlat sug‘urta tashkilotlari sug‘urta badallari hisobidan to‘plangan 
mablag‘larni milliy va xalqaro miqyosda daromadli sohalarga yo‘naltirish orqali o‘z daromadlarini oshirishga 
intiladi hamda, asosan, moliyaviy jihatdan barqaror hamkorlarni sug‘urtalaydi. Kooperativ sug‘urta tashkilotlari 
esa foyda olishni asosiy maqsad qilib qo‘ymagan holda kooperativ a’zolarining ehtiyojlarini qondirishga 
yo‘naltirilgan bo‘lib, barcha fermerlarni istisnosiz qabul qiladi va shartnomada belgilangan holatlarda sug‘urta 
tovonini kafolatlaydi. Kooperativ sug‘urta tizimining barcha a’zolar tomonidan nazorat qilinishi uning barqaror 
va oqilona rivojlanishiga xizmat qiladi. Badallarning nisbatan pastligi esa kooperativ sug‘urta tashkilotlarining 
sug‘urtalanuvchilar uchun jozibadorligini oshirib, ularning milliy sug‘urta bozoridagi raqobatbardoshligini 
kuchaytiradi.

X U L O S A  V A  T A K L I F L A R
Sug‘urta sohasi jahon miqyosida iqtisodiyotning eng integratsiyalashgan tarmoqlaridan biri hisoblanadi. 

Rivojlangan mamlakatlarda sug‘urta bozorlari allaqachon yetuk rivojlanish bosqichiga yetgan bo‘lib, 
ushbu bozorlarda sug‘urta xizmatlariga bo‘lgan talabning jadal oshishi nisbatan cheklangan. Aksincha, 
rivojlanayotgan va o‘tish iqtisodiyotiga ega mamlakatlarda sug‘urta tizimi hanuz shakllanish jarayonida bo‘lib, 
raqamli texnologiyalar, zamonaviy moliyaviy vositalar hamda institutsional infratuzilmaning yetarli darajada 
rivojlanmaganligi bilan tavsiflanadi. Shu bilan birga, mazkur mamlakatlarda sug‘urta mukofotlari tushumlarining 
sug‘urta to‘lovlariga nisbatan yuqori bo‘lishi sug‘urta bozorida barqaror o‘sish tendensiyasi mavjudligini 
ko‘rsatadi.

Polsha sug‘urta bozorida Sug‘urtalanuvchilar vakili, Sug‘urta kafolat fondi hamda Sug‘urta ta’limi fondi 
kabi muhim institutlar faoliyat yuritadi. Ushbu institutlar sug‘urtalanuvchilar huquqlarini himoya qilish, sug‘urta 
kompaniyalarining moliyaviy barqarorligini ta’minlash hamda aholining sug‘urta madaniyatini rivojlantirishga 
xizmat qiladi. O‘z navbatida, AQSh sug‘urta bozori shtatlar darajasida tartibga solinadi va sug‘urta kompaniyalari 
ko‘p funksiyali moliyaviy-kredit institutlar sifatida faoliyat yuritadi. Mazkur bozorda hayotni sug‘urtalash sug‘urta 
xizmatlarining eng ommabop turlaridan biri hisoblanadi.

Xorijiy tajriba shuni ko‘rsatadiki, sug‘urta bozorining muvaffaqiyatli rivojlanishi institutsional barqarorlik, 
moliyaviy kafolatlar hamda aholining sug‘urta madaniyati darajasi bilan chambarchas bog‘liqdir. Shu sababli, 
rivojlanayotgan mamlakatlar, jumladan O‘zbekistonda ham sug‘urta bozorini rivojlantirish jarayonida mazkur 
institutlarni joriy etish maqsadga muvofiq hisoblanadi. Xususan, sug‘urtalanuvchilar huquqlarini himoya qilish 
instituti tashkil etilib, sug‘urta xizmatlaridan foydalanuvchilarning murojaat va shikoyatlarini ko‘rib chiqish, 
shuningdek, sug‘urta sohasiga oid normativ-huquqiy hujjatlarni ekspertizadan o‘tkazish imkoniyati yaratilishi 
lozim. Shuningdek, Sug‘urta ta’limi fondini tashkil etish aholining sug‘urta madaniyatini rivojlantirish hamda 
sohadagi ilmiy-tadqiqot loyihalarini qo‘llab-quvvatlashga xizmat qiladi. Mazkur fond faoliyati orqali aholining 
sug‘urta xizmatlariga bo‘lgan qiziqishi oshib, sug‘urta bozorida talabning barqarorligi ta’minlanadi.

